
Mametletšo 1: Kakaretšo Ya Lenane La Dithuto Tša Mathomo Tša Beibele

1.MODIMO

1.1.Go na le sephedi sa mmele seo se bitšwago Modimo

1.2.Yo a nago le bodulo Legodimong

1.3.A na le sebopego sa  mmele 

1.4.Seo re lego seswantšho sa sona

1.5.Barongwa ke batseta ba gagwe

1.6.Bao ba sa dirego dibe

1.7.Bao ba nago le hlago ya Modimo

1.8.Beibeleng go na le go ba gona (existence) go gotee- go ba gona ka sebopego sa mmele. Modimo le Barongwa ba ka sona sebopego seo.

1.9.Kholofelo ya Bakreste ke go fiwa hlago ya Modimo sebopegong sa mmele ge Kreste a boa.

2.MOYA WA MODIMO

2.1.Moya wa Modimo o ra maatla a gagwe, mohemo le monagano,

2.2.Tšeo ka tšona a phethagatšago tšohle,

2.3.Le go ba gona gohle.

2.4.Moya o Mokgethwa o ra ona maatla a ge a šomišwa go phethagatša merero ye e itšego.

2.5.Dinakong tša go fapana nakong yeo e fetilego, batho ba ile ba ba le dineo tša Moya.

2.6.Bjale di gomišitšwe,

2.7.Gomme maatla a Modimo re a utollelwa Lentšung la gagwe.

2.8.Moya o Mokgethwa ga o gapeletše batho go dira tša semoya kgahlanong le thato ya bona.

2.9.Beibele e hebeditšwe ka botlalo ka Moya wa Modimo.

1.10.Beibele e le noši ke yona taolo ya rena kgolaganong ya rena le Modimo.

3.DITSHEPIŠO TŠA MODIMO

3.1.Ebangedi e ile ya rerwa ka mokgwa wa ditshepišo tšeo di ilego tša direlwa botate ba Bajuda.

3.2.Peu ya mosadi go Genesi 3:15 e ra Kreste le baloki, bao ba gobatšwago nakwana ke sebe, e lego peu ya noga.

3.3.Go phethagatša ditshepišo tša Modimo, lefase (earth) le ka seke la fedišwa.

3.4.Peu ya Aborahama le Dafida e be e le Kreste;

3.5.Re ka ba go Kreste ka kolobetšo le go dumela,

3.6.Ka fao ditshepišo tše di ama le badumedi ba nnete.

4.MODIMO LE LEHU

4.1.Ka hlago motho o a hwa, o dira sebe, gomme

4.2.O rogakilwe ka lebaka la sebe sa Adama.

4.3.Kreste o be a na le hlago ye ya setho.

4.4.Moya (soul) o ra 'rena', mmele wa rena, go nagana ga rena goba borena.

4.5.Moya (spirit) o ra maatla a go phela ga rena goba go hema ga rena.

4.6.Ga go yo a ka phelago bjalo ka moya (spirit) ntle le mmele

4.7.Lehu ke seemo sa go se ikwe, go se phele.

4.8.Ge Kreste a boa go tlo ba le tsogo ya mmele ya bao ba ilego ba tseba Ebangedi ya nnete fela.

4.9.Go tseba le go lemoga Lentšu la Modimo e tlo ba gona motheo wa kahlolo.

4.10.Go neelwa ga bophelo bjo bo sa felego go tlo direga sedulong sa kahlolo.

4.11.Kotlo ya bakgopo bao ba nago le maikarabelo e tlo ba lehu leo le sa felego.

4.12. "Dihele" di ra lebitla

4.13."Gehenna" e be e le lefelo la go fišetša ditlakala ka ntlenyana ga Jerusalema gammogo le basenyi.

5.MMUŠO WA MODIMO

5.1.Peleng batho ba Isiraele e be e le Mmušo wa Modimo.

5.2.Ga bjale o fedišitšwe, fela o tlo tsošološwa ge Kreste a boa

5.3.Ka mokgwa wa Mmušo wa lefase ka bophara wo o tlogo bušwa ke Kreste legatong la Modimo.

5.4.Nywaga ya pele ye sekete (1000) ya Mmušo wo, badumedi ba nnete ba mengwaga yohle ba tlo buša batho ba tlwaelo bao ba hwago bao ba tlogo ba ba phela ge Kreste a boa.

5.5.Ka fao ga bjale Mmušo ga se wa hlongwa.

5.6.Re phološwa ka kgaugelo ka tumelo ya rena, e sego ka mešomo ya rena.

6.MODIMO LE BOBE

6.1.'Diabolo' bjalo ka lentšu e ra 'mogarigari'.

6.2.'Sathane' bjalo ka lentšu e ra 'lenaba' goba 'moganetši',

6.3.Gomme e ka ra batho ba go loka gammogo le ba babe.

6.4.Bjalo ka seka, diabolo le sathane di ka ra sebe le hlago ya setho

6.5.Noga ya kua Edene e be e le phoofolo ya ntšukantšu;

6.6.Kanegelo ya Genesi ka tlholo le go wa ga motho e swanetše go kwešišwa ntšukantšu e sego ka mokgwa wa dika.

6.7.Meoya e mebe bjalo ka maatla a sebe goba meoya yeo e tlogilego, ga e gona.

6.8."Go leleka meoya e mebe" ga Kreste go swanetše go kwešišwa bjalo ka karolo ya polelo yeo e bego e era go fodiša malwetši.

6.9.Mahlapholane (Lucifer) ga e re Morongwa e mobe.

6.10.Modimo ke yo maatlaohle; ga a arolelane maatla a gagwe le le sephedi se sebe seo se ganetšanago le ditsela tša gagwe.

6.11.Diteko bophelong bja modumedi di tšwa go Modimo, ga se 'madimabe' goba mediro ya sephedi se sebe sa go bitšwa diabolo.

7.JESU KRESTE

7.1."Boraro" bjalo ka ge bo kwešišwa ke diphuthego ka bophara, ke thuto yeo e sa rutwego ke Beibele.

7.2.Kreste o belegwe ke Maria kgarebe,

7.3.Yoo e bego e le mosadi wa tlwaelo wa hlago ya setho,

7.4.Jesu le yena o be a na le hlago ya setho,

7.5.Fela o be a na le semelo sa go phethagala sa go hloka sebe,

7.6.Le ge Modimo a sa ka a mo gapeletša, Jesu o ile a hwa bjalo ka sehlabelo se se phethegilego sa sebe ka go rata ga gagwe.

7.7.Jesu o ile a tsošwa morago ga lehu la gagwe sefapanong.

7.8. Jesu o be a se gona pele ga ge a belegwa;

7.9.Le ge a be a le morerong le monaganong wa Modimo go tloga mathomong.

7.10. Jesu o hwile bjalo ka sehlabelo sa dibe tša rena,

7.11.Gore a hweletše rena, le yena phološo.

7.12.Jesu o hwile bjalo ka moemedi wa rena,

7.13. E sego legatong la rena bjalo ka ge diphuthego tše ntši di dumela.

7.14.Molao wa Moshe o fedišitšwe ke lehu la Kreste,

7.15.Ka fao ga re a swanela go o latela bjale, re akaretša le sabatha.

8.KOLOBETŠO

8.1.Ntle le kolobetšo ga go kholofelo ya phološo;

8.2.Tumelo le kolobetšo di re kgontšha go ba le kabelo ditshepišong tša Aborahama,

8.3. Mme kolobetšo ke ya tebalelo ya dibe.

8.4. Kolobetšo ke go felela ka meetseng

8.5. Ga motho e mogolo e a tsebago Ebangedi.

8.6.Bao ba nweetšego meetseng ba sa kwešiše Ebangedi ya nnete ka botlalo ba swanetše go kolobetšwa gape ka nepagalo.

8.7.Go kwešiša Ebangedi ya nnete go a hlokagala ge kolobetšo e tlo ba ye e nepagetšego.

9.BOPHELO GO KRESTE

9.1.Morago ga kolobetšo, modumedi o swanetše go dira matsapa a go bonala go leka go kgaogana le ditsela tša lefase le lebe,

9.2.Le go tšweletša mekgwa ya Kreste.

9.3.Go tšea karolo mešomong le maboseng ao a dirago gore re tshele melao ya Modimo,mohlala, go nwa kudu, ga di tsamaelane le bophelo bja nnete bja Sekreste.

9.4.Badumedi bao ba kolobeditšwego ba swanetše go kopana le ba bangwe le go kopanela le bona fao go kgonegago.

9.5.Badumedi bao ba kolobeditšwego ba swanetše go ngwatha senkgwa le go nwa beine go gopola Kreste ka mehla.

9.6.Go rapela le go bala Beibele ka mehla go bohlokwa go modumedi yo a kolobeditšwego.

9.7.Modumedi yo a kolobeditšwego o kopanela fela le bao ba dumelago thuto ya nnete mme ba leka go e phela.

9.8.Ka fao bao ba emišago go dumela goba go phela nnete ba emiša go kopanela le phuthego ya badumedi ba nnete.    

Mametletšo 2: Mokgwa Wa Rena Go Ithuteng Nnete Ya Beibele

Go a kgonega go ithuta dithuto  tša mathomo tša Beibele mme ra palelwa ke go lemoga bohlokwa bja molaetša wa tšona go rena. Ntlha ye e ka nyamiša kudu go bao ba šomišago thuto ya go swana le ye go ruta ba bangwe bao gomme ba bonalago ba palelwa ke go kwešiša melao yeo e akareditšwego.

Go be go na le karabo ya makgonthe go thero ya Ebangedi ngwagakgolong wa pele. Batho ba ile ba "dumela ka go rata" mme ba kolobetšwa (Ditiro 2:41). Ntle le karabo yeo e tšwago pelong, ga go na mohola wa kolobetšo. Bao ba amogelago kolobetšo ka lebaka la kgatelelo go tšwa go batswadi goba molekani ga ba atiše go kgotlelela. Ka ge re kgahlwa ke go tliša batho phološong e sego dipalopalo tša bao ba kolobetšwago, go a swanela go tšea nako therong ya rena ya Ebangedi go kgonthišiša gore basokologi ba rena ba tla kolobetšong ka mokgwa wo o nepagetšego.

Baberea "ba amogetše lentšu ka go rata; ba hlwa ba bala mangwalo ka mehla" go lekola seo Paulo a bego a se bolela (Ditiro 17:11). Puku ye - le tše dingwe tša go ngwalwa ke batho - ke maiteko a go hlagiša ka nepagalo seo Beibele e se rutago. Go re go be le karabo ya nnete go Ebangedi, go hlokega monagano wo o tšibogelago Lentšu, wo o kganyogago ka nnete go bala mangwalo ka bowona. Seo ke selo seo moreri wa Ebangedi a sa kgonego go se dira; re ka šupa fela dikgaolo tše di maleba tša Beibele. Badumedi kua Roma ba ile ba "kwa ka dipelo mohuta wa thuto ye Modimo a ba gafetšego yona"(Baroma 6:17).

Bao ba phegelelago ditsela tša nama ba ka seke ba kwešiša molaetša wa Ebangedi ya nnete ka nepagalo; ba tlo feletša e le bao "ge o ba bona o tlo re ba ne borapedi; anthe maatla a bjona ga ba a dumele...ke ba kago rutwa ka mehla mme ba se kgone go fihlela tsebo ya therešo"(2Timotheo 3:1-7). Re ka seke ra kwešiša seo re sa ratego go se kwešiša. Ge re se na lerato la nnete la toko, re se na kganyogo ya nnete ya go tliša maphelo a rena ka fase ga taolo ya Modimo, re ka "se kgone go fihlela tsebo ya therešo", le ge re ka bala bjang Beibele; go ithuta ga rena e tlo fo ba lefela. Go na le mehlala ye mmalwa ya batho ba go bala Mangwalo, eupša gabotse ba sa a bale. Bjo ke bolwetši bjo bo ka re swarago bohle. Bajuda mehleng ya Kreste ba be ba bonala eke ba na le phišego e kgolo Lentšung la Modimo; ba be ba bota dingwalwa tša Testemente ye Tala gore di hebeditšwe (Johane 5:45; Ditiro 6:11); ba be ba tseba gore ka go bala mangwalo a ba ka ba le kholofelo ya  bophelo bjo bo sa felego (Johane 5:39), mme beke le beke ba be ba a bala phatlalatša (Ditiro 15:21). Go feta fao, ba bangwe ba bona ba be ba ithuta dikgaolo tše gare ga beke. Le ge go le bjalo, ba ile ba palelwa go kwešiša bohlokwa bja Mangwalo a, gore a be a šupa go Kreste. Jesu o ile a ba botša a re: "Latišang mangwalong...gobane ge le ka be le dumela Moshe, le nna le ka be le ntumela, gobane Moshe o mpoletše ka Mangwalo a gagwe. Bjale ge le sa dumele mangwalo a gagwe, tše nna ke di bolelago le tlo di dumela bjang?"

Re ka no akanya ka pefelo ya Bajuda: "Fela Beibele re a e bala! Ebile re a e dumela!" Fela, ka lebaka la menagano ya bona ye methata, gabotse ba be ba sa e bale - ba be ba bala eupša ba sa kwešiše; ba lebeletše fela ba sa bone. Ka nnete ga go difofu tša go feta bao ba sa nyakego go bona. Magatong a rena ka moka a semoya re swanetše go ihlokomela kgahlanong le se.

Mametletšo 3: Bokgauswi Bja Go Boa Ga Kreste

Mantšu a Kreste go Mateo 24:36 a re botša gabotse gore re ka se ke ra tseba nako yeo a tlogo boa ka yona: "Ge e le letšatši leo le nako ya tšona, ga go e a di tsebago. Le barongwa ba magodimong, le yena Morwa, ga ba di tsebe. Go tseba Tate a nnoši" (bapetša Ditiro 1:7). Le ge go le bjalo, ge barutiwa ba be ba botša Jesu gore " O re botše le mahlola a re tlogo bona ka ona, ge go fihla maboo a gago" (Mateo 24:3), ga se a ba botša gore potšišo ya bona ga e arabaege. O ile a ba botša mahlola ao ba tlogo bona ka ona pele ga maboo a gagwe; Jesu o be a ka se bolele mahlola ao ntle le ge a be a nyaka gore moloko wo o phelago pelenyana ga maboo a gagwe o tsebe gore o phela "matšatšing a bofelo". Go na le mabaka ao a dirago gore re dumele ge re phela mehleng ya bofelo.

DITAETŠO TŠA GO BOA GA KRESTE

Go Mateo 24 le Luka 21, Jesu o ile a bolela ka mehla yeo go yona:

Go tlogo ba le baporofeta ba maaka ba tlalea go ba Kreste

Dintwa le mašoro di tlogo tlala lefase

Go tlogo ba le ditlala, malwetši le ditšhišinyego tša lefase

Go tlogo ba le go kgeloga nneteng

"Batho ba tlogo nolega moko ka poifo le ka go dula ba re lefase le sa tlo welwa ke eng?" (Luka 21:26).

Ke nnete gore lefase e sale le  dutše le na le mathata ao a golago go ya pele a mohuta wo. Go molaleng gore Jesu o be a tseba seo; ka fao go a kwešišega go nagana gore o be a bolela ka nako yeo go yona mathata a a tlogo ba a magolo moo a tlogo boifiša go fediša lefase. Ga go pelaelo go molebeledi e mongwe le e mongwe wa lefase gore seemo seo ke sa bjale. Lehutšo leo le sa dumelego la hlago ya setho le go gana ga yona go dumela seemo seo re lego go sona, di dira gore go be thata go rena go lemoga nnete ya se.

Go latela bošupi bjo bo lego gona bjo bo laetšago ka fao mantšu a Kreste a hwetšago phethagatšo:

Dinokwane tšeo di lahletšago batho gore ba di latele di nyakile go ba gona kontinenteng e nngwe le e nngwe.

Dipalopalo tše di latelago di laetša ka fao bothata bja dintwa bo oketšegago ka lebelo - le ge go na le matsapa a go feta pele a batho go leka go di thibela:

Ngwagakgolo

Bao ba bolailwego
Palo ya dintwakgolo




(Ka dimilione)

Wa 17



3.3


?

Wa 18



5.0


?

Wa 19



5.5


?

1900 - 1945


40.5


19

1947 - 1975


50.7


119

(Mothopo: Mokgahlo wa go ithuta tša dintwa Unibesithing ya London)

Mathata a magolo a tlala bohle re a a tseba. Go fihla ga bjale AIDS ke bolwetši bjo bogolo bjoo bo tsebjago lefase ka bophara. Bo boifiša go fokotša palo ya batho ba lefase. Ntle le mantšu a Kreste go Mateo 24 le Luka 21, go na le dikgaolo tše dingwe tšeo di amanyago ditšhišinyego tša lefase le go boa ga Kreste: Jesaya 2:19-22; Hesekiele 38:20; Joele 3:16; Hagai 2:7; Sakaria 14:3,4.

Ditšhišinyego tšeo di ilego tša ba gona matšatšing a a go feta mafelong ao go bego go sa letelwa ka gona di šupa gore re ka no ba re bona phethagatšo ya taetšo ya ditšhišinyego tša lefase. Dipalopalo tše di latelago mabapi le ditšhišinyego tša lefase, go tšwa go Kgoro ya Selegae ya Mmušo wa Amerika, le tšona di laetša seo:

Ngwaga


Palo ya ditšhišinyego tšeo di begilwego  

1948



620



1949



1152


1950



2030


1964



5154



1965



6686


1976



7180

4)Phokotšego ye e tseneletšego ya bohlokwa bja go bala Beibele go hwetša thuto ya nnete e hlodile kgelogo ye kgolo nneteng ya Beibele. Bohlale bja kopano ya batho ka tsela e tee goba e nngwe  bjoo bo tletšego setšhabeng bo okeditše lebelo la tshepetšo ye.

5)Go gana go amogela bonnete bja seemo sa ditaba go go renago setšhabeng se sengwe le se sengwe sa lehono ke bošupi bjo bo lekanego bja go boifa bokamoso ga motho. Baramahlale, boraekonomi le borathutaphedi (ecologists) bohle ba dumelelana gore lefase le ka se tšwele pele ka fao le lego ka gona. Phedišo le tshenyo ya dithušo tša hlago, kgotlelego ya moya, lewatle, gammogo le tšhošetšo ya malwetši le dibetša nyuklea, tšohle di laetša gore lefase le ka fedišwa nako efe goba efe. Le ge go le bjalo Modimo o tshepišitše gore se se ka se direge (bona Phamogo 9). Go phethagatša tshepišo yeo Modimo o swanetše go romela Kreste ka pela gore a tle a fetole lefase le ka go tsošološa Mmušo wa Modimo go lona.

TSOŠOLOŠO YA ISIRAELE

Jesu o ile a fetša lenaneo la gagwe la ditaetšo ka gore: "Ke moo ba tlogo bona Morwamotho a etla ka leru, le ka maatla le ka letago le legolo"(Luka 21:57). Temana yeo e latelago e fa hlohleletšo go bao ba kolobeditšwego fela gomme ba phela ka letswalo leo le hlwekilego pele ga Modimo: "E re ge tšeo di thoma go direga (ke gore gona bjale), le inamologe, le tsoše dihlogo tša lena, ka gobane go tlo ba go batamela topollo ya lena" (Luka 21:28).

Jesu o ile a oketša diporofeto tša  go boa ga gagwe ka go bolela seswantšho sa mogo: "Bonang mogo le dihlare ka moka. Ge le bona di hlogile le ye le tsebe ka noši gore lehlabula le batametše. Dirang bjalo le tabeng ye; ge le bona dilo tšeo di direga, le tsebe gore Mmušo wa Modimo o batametše. Ruri, ke a le botša di tlo direga tšohle moloko o o sešo wa fela"(Luka 21:29-32). Ka tebelelo ya rena ya dimela tšeo di hlogago, re tseba ka hlago gore phetogo ya sehla e a thoma; ka fao ge "mogo" o thoma go hloga, re swanetše go lemoga gore moloko wa rena o tlo bona go boa ga Kreste. Mogo ke seka seo Beibele e se šomišago go šupa setšhaba sa Isiraele (Joele 1:7; Mika 7:1; Hosea 9:10; Jeremia 24:2). Ka fao leswao le le kgethegilego le la go boa ga Kreste le ra tsošološo (go hloga) ya setšhaba sa Isiraele. Ditiragalo tša go makatša tšeo di amanago le kgolo ya Isiraele go tloga mola ya tsošološwago bjalo ka setšhaba ka 1948 di swanetše go šupa se sengwe kamanong le se.

HLASELO YE E TLAGO YA ISIRAELE

Diporofeto tše ntši tša Beibele di hlaloša hlaselo ye kgolo ye e tlogo direga ya Isiraele ge Kreste a boa. Psalme 83 e hlaloša ka fao ditšhaba di dikologago Isiraele mme di dira segwera kgahlanong le yona, gomme di re: "A re yeng re ba fetšeng, ba seke ba hlwa ba eba setšhaba"(Psalme 83:4). Lemoga gore hlaselo ye ya Isiraele e tlo direga ge Isiraele e le setšhaba. Ka fao tsošološo ya bona ya bjale bjalo ka setšhaba ke ketapele ye e swanetšego ya hlaselo ye kgolo yeo. Baithuti ba Beibele e sa le ba bolelela pele tsošološo ya Isiraele pele e direga. Mokgwa wa bahlasedi ba Isiraele go Psalme 83 o swana gabotse le wa baagišani ba bona ba Maarabia ba lehono. Ba phela ba goeletša lehloyo la bona ka go nyaka Jerusalema bjalo ka motse wa bona o mokgethwa wa boislamo. Psalme e tšwela pele go bolela ka fao hlaselo ya bona e tlogo fedišwa ke go tsena ga Modimo gare, le go hlongwa ga Mmušo lefase ka bophara (Psalme 83:13-18). 

Diporofeto tše dingwe tše ntši di hlaloša tatelano ye ya ditiragalo: Hlaselo ya Isiraele ke manaba a bona a Maarabia (le a mangwe), go latele tseno gare ya Modimo ka go boa ga Kreste go hloma Mmušo (mohlala, Hesekiele 38-40; Daniele 11:40-45). Thuto ye e tseneletšego ya diporofeto tša go swana le tše, e tšea  karolo ye bohlokwa kgolong ya rena ya semoya morago ga kolobetšo. Sakaria 14:2-4 ke e nngwe ya tše bonolo kudu: "Ke tlo rapa ba ntle bohle ba tla fa Jerusalema ba lwa; motse o tlo hulwa, nywako e tlo thopša, mme basadi ba tlo senywa...Mme Morena o tlo tšwela tšhaba tšeo dira ka mokgwa wa gagwe wa go tsena ntwa mohla wa tlhabano. Maoto a gagwe a tlo gata thaba ya Mehlware mohla woo, thaba ya go okamela motse  wa Jerusalema." Hlaselo ye ya Jerusalema e ka no direga nako e nngwe le e nngwe go tloga bjale. Ka lebaka la lebelo la ntwa le ditiro tša sepolotiki, go a kgonega gore nakong yeo mmadi a balago mantšu a, marumo a Maarabia a be a lebile Isiraele. Ga go botse go nagana gore re tlo leta hlaselo pele re arabela Ebangedi. Ga re tsebe gore Kreste o tlo boa neng gabotsebotse; re tseba fela gore go boa ga gagwe go amana le hlaselo ya Isiraele, le gore hlaselo yeo e bonala e ka direga ka pela. Go ka no direga gore go be le ditlhaselo tše dingwe pele ga yeo go bolelwago ka yona diporofetong tšeo re di umakilego; fela baithuti ba Beibele ba tlo tšwela pele go lekola seemo sa Isiraele. Re tseba gore mafelelong Morena o tlo tsena gare ka go ema thabeng ya Mehlware. Ke gona thabeng yeo fao Kreste a ilego a rotogela legodimong, gomme ke gona fao a tlogo boa gona. "Yena Jesu yo, e a tlošitšwego go lena a išwa legodimong, o tlo boa ka wona mokgwa wo le mmoneng a eya legodimong ka wona"(Ditiro 1:9-12). Se ke se barongwa ba se boditšego barutiwa ge ba be ba eme thabeng yeo, ba lebeletše Morena ge a rotoga.

Re swanetše go ba le tekatekano temogong ya rena ya bokgauswi bja maboo a  Kreste. Diporofeto mabapi le ditiragalo tša lefase nakong ya maboo a gagwe di filwe, bogolo, go netefatša tumelo ya bao ba šetšego ba ineetše go Kreste ka kolobetšo. Le ge go le bjalo, kgolagano ya tšona le seemo sa bjale sa lefase e swanetše go ba kgogedi go bao ba sešogo ba tšea kgato yeo, gomme e tlo tiiša tumelo ya rena go botshephegi bja lentšu la Modimo leo le hebeditšwego. Go obamela Modimo ga rena ga go a swanela go hlohleletšwa ke go tšhaba go boa ga Kreste. Ke fela bao ba "ratago ge a bonagala"(2 Timotheo 4:8) ka nnete bao ba tlogo amogela moputso. Fela potlako ya seemo sa rena, ka ge re phela mehleng ya bofelo, e swanetše go re hlohleletša letšatši le letšatši.

Mametletšo 4: Toka Ya Modimo

Go ruta baithuti ba Beibele go tšweleditše dipotšišo tša mehutahuta tšeo di amanago le go ithuta Beibele, kudu nakong ya ge go ithuta go fedile. Tšohle di amana le go loka ga Modimo. Mehlala e akaretša:

"Ga se gabotse ge Modimo a sa bitša bohle gore ba tsebe Ebangedi".

"Ke ka lebaka la eng ge Modimo a ile a dumelela Adama le Efa go dira sebe, gomme ka go realo a tliša mathata go dibilione tša ditlogolo tša bona?"

"Go reng Modimo a ile a kgetha fela setšhaba sa Isiraele gore e be batho ba gagwe, bakeng sa gore a fe batho bohle sebaka?"

Mathata a bjalo a tlo re tlela bohle, go sa šetšwe gore re seemong sefe sa kgolagano le Modimo. Go hwetša go le boima go kwešiša dilo tše ga se lebaka leo le ka re diegišago go arabela pitšo ya Modimo. Pele ga ge Kreste a boa, re ka seke ra fihla seemong sa tsebo yeo e feletšego mabapi le dilo tšeo. Nywaga ye e ka bago 2000 ya go feta monna o ile a goeletša a re: "Morena! Ke a dumela! Ntlhakodiše go se dumeleng!"(Mareka 9:24). Bohle re na le seriti se sa go arogana; karolo ya rena e nngwe e a dumela, e nngwe yeo e bitšwago go se dumele e hloka thušo ya Morena gore e homole. Matšatšing a pele ga kolobetšo,a ke maikutlo ao bohle re bago le wona, gomme ka tsela ye e itšego a na le go fela a tsoga matšatši a rena ohle.

Go se dumele ga rena go tlo fela go tšea seemo sa dipotšitšo tšeo re di umakilego , e le ge di botšišwa Modimo. Taba yeo re swanetšego go e lemoga ke gore ga go ka fao re swanetšego go latofatša Modimo ka gore ga a loka. Ge re dira bjalo, re ahlola Modimo go ya ka dikakanyo tša rena. Re re ge re  ka be re le Modimo re be re tlo dira ka tsela ye e fapanego le yeo a dirago ka gona. Ke bjo bongwe bja mafokodi a setho go se lemoge bodiradibe bjo bo fetišišago bja motho le bogolo bja toka ya Modimo. Ge e le gore Modimo ga a loka, gona ga go na tlhaologanyo ya gore re be gona. Ka fao ga go na kakanyo ya nnete ya botse le bobe. Ka fao kakanyo yohle ya bodumedi goba poelano le Modimo ga  e na mohola. Bjalo ka ge bana ba kgona go arabišana le batswadi go ya ka dikakanyo tša bona tšeo di lekantšwego, le bana ba Modimo ba dira bjalo le Tate wa bona. Fela go feta fao, seo mpša e lego sona go motho, ke seo motho a lego sona go Modimo. Jeremia o ile a belaela ditsela tša Modimo, fela o ile fetša ka go amogela gore Modimo o lokile: "Morena, ge nka sekišana nago, o tlo tšwa o se ne molato. Fela, a nke ke bolele nao tša moahlolelo"(Jeremia 12:1). Tšhišinyo ya gore Modimo ga a loka e ra gore re na le ditokelo tše itšego tšeo Modimo a di tlolago. Taba ya gore Modimo ke mmopi wa rena le gore ke yena a tšwelago pele go re phediša e ra gore ga re na ditokelo. Re phela ka fase ga kgaugelo ya gagwe ka mehla, e sego fela ge re dira dibe. Ditokelo tša botho ke kakanyo ya batho, yeo e hlodilwego ke batho go itokafatša.. Re tlile lefaseng re se na selo, gomme re tlo sepela re se na selo. Tšohle tšeo re lego tšona le tšeo re nago le tšona ke dineo, tšeo re di neilwego lebakanyana go bona gore na re fetola bjang. Ge Modimo a re biletša setswalleng sa kgauswi le yena, re swanetše go arabela ka lethabo. Go gana go dira bjalo ka lebaka la gore Modimo ga se a bitša ba bangwe, ke go mo kweša bohloko kudu.

Bohle re diphoofolo ka hlago (Mmoledi 3:18-20). Re ka no re "ke ka baka la eng motho a biditšwe go ba le kamano le Modimo, e sego phoofolo efe goba efe?" Mabaka a gona re ka se a kwešiše le ge re ka a botšwa. Go fela bjalo le ka kanegelo ya tlholo go Genesi. Hlalošo ya thutamahlale ya ka fao Modimo a hlotšego le go beakanya dilo gore e be legohle la go makatša e kgole le gore mahlale a motho a ka e lemoga. Ka fao Modimo o hlalošitše ditiro tša gagwe tša tlholo ka tsela yeo e ka kwešišwago fela ke monagano o bjalo ka wa ngwana. Go bjalo fela le ka ditlalelo tšeo re di umakilego mathomong a mametletšo ye. Puku ye e hlalošitše thuto ya Beibele mabapi le dintlha tše. Menagano ya rena ka hlago ga e obamele Modimo; re tlo ba le bothata ge re swanetše go amogela tše dingwe tša dintlha tše go ya ka fao Beibele e di hlalošago ka gona. Fela re swanetše go lemoga gore bothata ke bja rena, e sego bja Modimo. Re hloka boitsebo bjoo bo nyakegago go dumela gore monagano wa rena o tletše diphošo. Re swanetše go lemoga gore menagano ya rena e fokola kudu ge e bapetšwa le wa Modimo.Tsela ya rena ya go nagana ga e fela kgato e tee ka fase ga ya Modimo; ke tshepetšo ya monagano yeo e fapanego ka gohlegohle le ya gagwe. Ka lebaka leo re botšwa gore re tšee monagano wa Kreste, go ithuta go tšwa lentšung la Modimo go lemoga ditsela tša gagwe tša go nagana, le go leka go di dira tša rena.

Bohle re tlo amogela gore go na le dilo tše ntši tše di botse ka tlholo ya Modimo; go molaleng gore go na le toko ye e tšwago go mmopi wa rena, yeo e bonagalago tlholong ya gagwe. Bothata ke gore go na le dilo tše dingwe maitemogelong a rena a setho tšeo di sego botse. Se ke sona se bakago kgakanego mabapi le toko ya Modimo. Ka manyami, ba bantši ba tšwela pele go belaela go loka ga Modimo, le gore go ba gona o gona naa. Fela, a ga go kaone gore Modimo o lokile bjalo ka ge a hlaloša lentšung la gagwe, le ge e le gore re na le bothata bja go kwešiša lefelo la bobe tlholong ya gagwe?

"Diphihlo di go Morena Modimo wa rena; tše di utollotšwego di na le rena"(Doiteronomio 29:29). Ebangedi e bitšwa "tše di tsebegago tša Modimo"(Baroma 1:19), go šupa gore go na le tše ntši tše di sa tsebegego. Go na le melao ye e itšego ya nnete yeo re kgonago go e bona gabotse lentšung la Modimo; gomme go na le mahlakore a mangwe a mantši a Modimo ao melao ye e re išago go ona. Fela go na le diphihlo tše dingwe tše ntši mabapi le ditsela tša Modimo tšeo re sa kgonego go di fihlelela bophelong bjo. Ka fao Paulo o ile a bolela gore ka lehlakoreng le lengwe o tseba Kreste le Modimo, bjalo ka ge le rena re ka ba tseba (2 Timotheo 1:12; 2 Bakorinthe 5:16; Bagalatia 4:9; Bahebere 10:30; 1Johane 2:13), kudu ka baka la go itemogela lerato la Modimo le go le arabela (1Johane 4:7,8); fela ka go le lengwe o be a tseba "diripanyana" fela (1Bakorinthe 13:9, 12), a hlologetše go boa ga Kreste, gore a mo "tsebe a tsebe le maatla a tsogo ya gagwe"(Bafilipi 3:10).

Ge re dutše re oketša go tseba toko ya Modimo ga rena ka go ithuta Lentšu la gagwe,  re tlo hlologela go tla ga Mmušo wa gagwe, ge mafelelong mekgwa ya gagwe ya toko e tlo bonagala ka tsela yeo batho ba gagwe ba tlogo e kwešiša le go e rata. Nako yeo e tlo rarolla mathata ohle a tlhaologanyo ao bana ba Modimo ba nago le wona gabjale- le a mekgwa le a mmele: "Ge e le bjale re bona ka seipone, re sa kwa ka nyepo; mohla woo re tlo bona re lebane natšo. Se ke se tsebago bjale ke boripanyana fela. Mohla woo ke tlo tseba moka boka le nna ge ke tsebilwe moka"(1Bakorinthe 13:12,13).      


